
	 ՀՀ ֆինանսների նախարարությունն ուսումնասիրել է ՀՀ կառավարության որոշման նախագիծը և հայտնում է հետևյալը.
Նախագծի հիմնավորման համաձայն՝ Ասիական զարգացման բանկի կողմից ֆինանսավորվող Քաղաքային կայուն զարգացման ներդրումային ծրագրի շրջանակներում Երևանի Շենգավիթ վարչական շրջանի Շիրակի փողոցի և Արշակունյաց պողոտայի հատման վայրի հետնամասում գտնվող տարածքում նախատեսվում է կառուցել սեղմված բնական գազով աշխատող ավտոբուսների նոր հավաքակայան։ Շինարարական աշխատանքները ներառում են՝ կայանատեղիի, գազալիցքավորման կայանի, լվացման կայանի, ադմինիստրատիվ շենքի, սպասարկման շինության և այլնի կառուցում։ Վերոնշյալ հավաքակայանի կառուցման անհրաժեշտությունը պայմանավորված է Վերակառուցման և զարգացման եվրոպական բանկի (ՎԶԵԲ) և ՀՀ կառավարության միջև ձեռք բերված պայմանավորվածության համաձայն՝ թվով  հարյուր (100) սեղմված բնական գազով աշխատող ավտոբուսների գնմամբ։
   Այս կապակցությամբ տեղեկացնում ենք, որ ՎԶԵԲ-ի ֆինանսավորմամբ առաջարկվող «Երևանի ավտոբուսների ծրագրի» նպատակահարմարության առնչությամբ դեռևս առկա չէ ՀՀ կառավարության վերջնական որոշում։ Մասնավորապես, նշյալ ծրագրի շուրջ ՎԶԵԲ-ի հետ բանակցությունները վարվել են Երևան համայնքի կողմից՝ առանց ՀՀ ֆինանսների նախարարության անմիջական ներգրավվածության։ ՀՀ ֆինանսների նախարարությունը ծրագրի առնչությամբ իր նկատառումները պաշտոնապես ներկայացրել է ՀՀ վարչապետի աշխատակազմ (գրությունները կցվում են)։

  Ձեր ուշադրությունն ենք հրավիրում այն հանգամանքին, որ Նախագծի հիմնավորմանը կից տրամադրված՝ ավտոբուսների նոր հավաքակայանի կառուցման նպատակով «Քաղաքային կայուն զարգացման ներդրումային ծրագրի Տրանշ 1» վարկային համաձայնագրում համապատասխան վերաբաշխում կատարելու վերաբերյալ Երևանի քաղաքապետարանի՝ 2019 թվականի դեկտեմբերի 13-ի թիվ 01/38-119987Հ հայտը ներկայացվել է ԱԶԲ առանց ՀՀ ֆինանսների նախարարության հետ նախնական համաձայնեցման, իսկ ԱԶԲ՝ 2020թ․ հունվարի 15-ի պատասխան գրությունն ընդհանրապես ՀՀ ֆինանսների նախարարություն չի ներկայացվել։

   Ավելին, ԱԶԲ՝ 2020թ. հունվարի 15-ի գրությանը 2020թ․ փետրվարի 20-ին հետևել է ՀՀ փոխվարչապետ Տ.Ավինյանի՝ թիվ 04/03․8/5889-2020 հանձնարարականը (կցվում է), որի համաձայն՝ պայմանավորված հարկաբյուջետային միջակայքի սահմանափակության և զուգահեռաբար ռեսուրսային առկա հնարավորությունն ըստ առաջնահերթությունների տեղաբաշխման անհրաժեշտության՝ ՀՀ կառավարության կողմից նպատակահարմար չէր համարվել ԱԶԲ ֆինանսավորմամբ «Քաղաքային կայուն զարգացման ներդրումային ծրագիր, Տրանշ 1»-ի շրջանակներում առկա 5․6 մլն ԱՄՆ դոլար չտեղաբաշխված միջոցները Երևանի քաղաքապետարանի կողմից առաջարկվող աշխատանքների ապահովմանն ուղղելը և առաջարկվել էր, համագործակցելով ՀՀ ֆինանսների նախարարության  և շահագրգիռ այլ գերատեսչությունների հետ, ապահովել անհրաժեշտ ընթացակարգերը «Քաղաքային կայուն զարգացաման ներդրումային ծրագիր» Ծրագիր 1-ի և 2-ի մասով առակա խնայողությունների (5.6 մլն ԱՄՆ դոլար՝ Տրանշ 1 և 30․9 մլն ԱՄՆ դոլար՝ Տրանշ 2) մասնակի չեղարկումն իրականացնելու նպատակով։
Բացի այդ, Երևանի քաղաքապետարանին ուղղված ՀՀ փոխվարչապետ Տ. Ավինյանի գրասենյակի՝ 2020թ. սեպտեմբերի 25-ի թիվ 03.1/03.17/45026-2020 գրությամբ (կցվում է) ևս մեկ անգամ նշվել էր, որ ՀՀ կառավարությունը նպատակահարմար չի գտնում ԱԶԲ ֆինանսավորմամբ «Քաղաքային կայուն զարգացման ներդրումային ծրագիր, Տրանշ 2»-ի շրջանակներում առկա չտեղաբաշխված միջոցները Իսակով-Արշակունյաց ճանապարհահատվածի կառուցման աշխատանքների ապահովմանն ուղղելը և առաջարկվել էր, համագործակցելով ՀՀ ֆինանսների նախարարության և հնարավոր շահագրգիռ այլ գերատեսչությունների հետ, ապահովել անհրաժեշտ ընթացակարգերը 30.4 մլն ԱՄՆ դոլար նախնական գնահատված արժեքով ճանապարհահատվածի կառուցման ծրագրի չեղարկումն իրականացնելու նպատակով։

  Այս կապակցությամբ տեղեկացնում ենք, որ նշյալ միջոցների չեղարկման վերաբերյալ ՀՀ տարածքային կառավարման և ենթակառուցվածքների նախարարության և/կամ Երևանի քաղաքապետարանի կողմից մինչ օրս որևէ պաշտոնական հայտ ՀՀ ֆինանսների նախարարություն չի ներկայացվել։

Միաժամանակ, անգամ Երևանում ավտոբուսային հավաքակայանի նախագծման և կառուցման աշխատանքների՝ Քաղաքային կայուն զարգացման ներդրումային ծրագրի Տրանշ 1-ում ներառելը նպատակահարմար համարելու պարագայում, անհրաժեշտ կլինի համապատասխան փոփոխություն կատարել ՀՀ և ԱԶԲ միջև 2011թ. մայիսի 19-ին կնքված «Քաղաքային կայուն զագացման ներդրումային ծրագիր-Ծրագիր 1» վարկային համաձայնագրում՝ «Միջազգային պայմանագրերի մասին» օրենքով սահմանված կարգով՝ հաշվի առնելով այն հանգամանքը, որ նշյալ փոփոխությունը կհանգեցնի վարկային համաձայնագրով ի սկզբանե նախատեսված նպատակների փոփոխության։ Հետևաբար, վարկային համաձայնագրի ներքո վերոնշյալ նպատակներով որևէ գործողություն հնարավոր կլինի իրականացնել միայն այդ փոփոխության ուժի մեջ մտնելուց հետո։
  Տեղեկացնում ենք նաև, որ 2020թ. սեպտեմբերի 23-ին ԱԶԲ, ՀՀ ֆինանսների և ՀՀ տարածքային կառավարման և ենթակառուցվածքների նախարարությունների ու  Երևանի քաղաքապետարանի համապատասխան ներկայացուցիչների մասնակցությամբ կայացած հանդիպման ընթացքում վարկային միջոցների ներքո գոյացած խնայողությունների օգտագործման առնչությամբ ՀՀ ֆինանսների նախարարությունը վերահաստատել է իր դիրքորոշումը՝ որի համաձայն՝ ՀՀ կառավարության ներկայիս պարտքային բեռով պայմանավորված՝ Երևանի տրանսպորտային բարեփոխումների (նոր ավտոբուսներով համալրման) հարցն առաջարկվել է դիտարկել ոլորտային առաջնահերթությունների և դրանց հիման վրա ծրագրային փոխատեղումների հիման վրա՝ առանց ընդլայնելու կառավարության պարտքային ծանրաբեռնվածությունը և ծրագրի խնայողությունների օգտագործումը դիտարկել վերոնշյալի համատեքստում՝ ՀՀ օրենսդրությանը համապատասխան։

 Նախագծի 4-րդ կետի 3-րդ ենթակետի համաձայն՝ սեփականության օտարման գործընթացը սկսելու վերջնական ժամկետ սահմանվում է 2021թ. սեպտեմբերի 30-ը, սակայն հողերի օտարման և տարաբնակեցման նպատակով ՀՀ 2021 թվականի պետական բյուջեով համապատասխան միջոցներ նախատեսված չեն։

 Այդ կապակցությամբ առաջարկում ենք նշված աշխատանքներն իրականացնել ՀՀ տարածքային կառավարման և ենթակառուցվածքների նախարարությանը 2021թ-ին հատկացված ընդհանուր գումարների շրջանակներում։
	    Ընդունվել է ի գիտություն:

Նախագծի հիմնավորման մեջ, բացի ՀՀ ֆինանսների նախարարության կողմից նշված հիմնավորումից, նշված է նաև, որ Երևան քաղաքի

տրանսպորտային ցանցի բարելավման ծրագրի շրջանակներում

բացի նշված հարյուր ավտոբուսներից Երևանի քաղաքապետարանի
կողմից, համայնքային բյուջեի միջոցներով ներկայումս արդեն իսկ ձեռք են բերվել հարյուր (100) հատ մինի-ավտոբուս և մինչև 2021 թվականի
ավարտը նախատեսվում է ձեռք բերել թվով երկու հարյուր տասնմեկ (211)
միջին տեղատարողության (8,5 մ) ավտոբուսներ։ Բացի այդ, գոյություն
ունեցող հավաքակայանների վիճակը ներկայումս անբավարար է և դրա պայմանները վնասակար են թե՛ քաղաքային ավտոբուսների հավաքակայանի շահագործման, թե՛ աշխատակիցների աշխատանքային
պայմանների և անվտանգության համար։ Սեյսմիկ խնդիրների պատճառով

առկա դեպոյի շենքերից շատերն իրենցից լուրջ վտանգ են ներկայացնում և ենթակա չեն շահագործման։ Հաշվի առնելով նշվածը, Երևանի
քաղաքապետարանը կարևորում է հավաքակայանների կառուցման/վերակառուցման իրականացումը։

«Քաղաքային կայուն զարգացման ներդրումային ծրագրի  Տրանշ 1»-ի (այսուհետ՝ ՔԿԶՆԾ) շրջանակներում առկա խնայողությունների չեղարկման  հանձնարարականի վերաբերյալ հայտնում ենք, որ  Երևանի քաղաքապետարանի կողմից չեղարկման հայտ պաշտոնապես չի ներկայացվել ՀՀ ֆինանսների նախարարություն՝ պայմանավորված      Երևանի քաղաքապետարանի և ՀՀ փոխվարչապետ Տ․ Ավինյանի գրասենյակի միջև ընթացքի մեջ գտնվող գրավոր և բանավոր բանակցություններով, մասնավորապես՝ հավաքակայանների նախագծման և կառուցման հարցերի կարևորության շուրջ։ 

Բանավոր համաձայնությունից հետո 2020 թվականի ապրիլի 15-ի թիվ 01/38-6523 գրությամբ Երևանի քաղաքապետարանը ՀՀ փոխվարչապետ Տ.Ավինյանին հիմնավորել է հավաքակայանների նախագծման/կառուցման կարևորությունը։ 

2020 թվականի ապրիլի 22-ին ստացվել է փոխվարչապետի թիվ 04/03,30/18740-2020 գրությունը, համաձայն որի՝ փոխվարչապետի գրասենյակն ընդհանուր առմամաբ չի առարկում հավաքակայանների նախագծմանն ու կառուցմանը, միաժամանակ առաջարկելով ներկայացնել ֆինանսական բացվածք՝ համապատասխան հիմնավորումներով։ Վերջինիս ներկայացումից հետո, ի լրումն վերը նշված գրության, ստացվել է փոխվարչապետի 04/03․30/19169-2020 գրությունը, որով առաջարկվել է հավաքակայանների նախագծման/կառուցման հարցը ներառել Հյուսիս-Հարավ կառավարման խորհրդի նիստի օրակարգում։

Երևանի քաղաքապետարանը 2020 թվականի մայիսի 11-ի
 թիվ 01/38-39935Հ գրությամբ ՀՀ փոխվարչապետի գրասենյակ է ներկայացրել Կառավարման խորհրդի նիստի օրակարգը և համապատասխան տեղեկանքները։ Նիստը տեղի է ունեցել 2020 թվականի մայիսի 15-ին և թիվ ՓՎ/81-2020 արձանագրությամբ Կառավարման խորհուրդն իր համաձայնությունն է տվել օրակարգում ներկայացված հարցերին։ Հաշվի առնելով վերոգրյալը, Երևանի քաղաքապետարանը չեղարկման հայտ չի ներկայացրել ՀՀ ֆինանսների նախարարություն։

ՔԿԶՆԾ Տրանշ 2-ի շրջանակներում առկա խնայողությունների չեղարկման հանձնարարականի վերաբերյալ հայտնում ենք, որ 2020 թվականի դեկտեմբերի 17-ի թիվ 01/38-99478Հ գրությամբ ՀՀ փոխվարչապետ Տ.Ավինյանին ներկայացվել են հիմնավորումներ առ այն, որ Իսակով-Արշակունյաց ճանապարհահատվածի կառուցումն ունի կենսական նշանակություն Երևան քաղաքի երթևեկության բեռնաթափման համար, ինչպես նաև ներկայացվել է տեղեկատվություն արդեն իսկ ընթացքի մեջ գտնվող նախագծման աշխատանքների վերաբերյալ։ 

2020 թվականի դեկտեմբերի 23-ին ստացվել է փոխվարչապետ Տ.Ավինյանի թիվ 04/03.17/53554-2020 գրությունը, որով ՀՀ փոխվարչապետը հայտնում է իր համաձայնությունը ՔԿԶՆԾ Տրանշ 2-ի խնայողությունները Իսակով-Արշակունյաց ճանապարհահատվածի կառուցման ուղղությամբ օգտագործելու համար, միաժամանակ առաջարկելով հարցը ներկայացնել Կառավարման խորհրդի հաստատմանը։ 2020 թվականի դեկտեմբերի 30-ին Կառավարման խորհրդի նիստի օրակարգը և ներառված հարցերը ներկայացվել են խորհրդի անդամներին և ստացվել է վերջիններիս համաձայնությունը։ Սակայն, հաշվի առնելով Բազմափուլ ֆինանսական գործիքի (ԲՖԳ) երկարացմամբ պայմանավորված Ասիական զարգացման բանկի (ԱԶԲ) 2021 թվականի հունվարի 19-ին փոխվարչապետ  Տ. Ավինյանին ուղղված գրությունը, որում նշվում է ՔԿԶՆԾ շրջանակներում ճանապարհահատվածի կառուցման անհնարինությունը (պայմանավորված սեղմ ժամկետներով), հարցը հանվել է օրակարգից և դիտարկվում է ճանապարհահատվածն այլ ֆինանսական միջոցներով կառուցելու հնարավորությունը։ 

Հաշվի առնելով վերոնշյալը, ՔԿԶՆԾ խնայողությունների չեղարկման վերաբերյալ պաշտոնական հայտ չի ներկայացվել՝ պայմանավորված հավաքակայանների նախագծման և կառուցման աշխատանքներով և վերջիններիս իրականացման համար գնային փոփոխություններով։ Միևնույն ժամանակ, «Երևանի ավտոբուսների ծրագրի» ֆինանսավորման շրջանակներում ՀՀ ֆինանսների նախարարության անհամաձայնությամբ պայմանավորված՝ քննարկումների արդյունքում Երևանի քաղաքապետարանը 2021թ. հունիսի 2-ի թիվ 01/38-63113Հ գրությամբ ծրագրի գլխավոր կարգադրիչ ՀՀ տարածքային կառավարման նախարարությանը ներկայացրել է նախատեսվող ծրագրերի վերաբերյալ մանրամասն բացվածք և, կարևորելով ՀՀ ֆինանսների նախարարության տեսակետը, կիսելով վերջինիս անհանգստությունը արտաքին պարտքի չավելացման վերաբերյալ, առաջարկել է ՔԿԶՆԾ-ից 12,100,000 ԱՄՆ դոլար չեղարկել, փոխարենը ստանալ «Երևանի ավտոբուսների ծրագրի»՝ Վերակառուցման և զարգացման եվրոպական բանի (ՎԶԵԲ) ֆինանսավորումը։ Տվյալ գործընթացի հետագա ընթացքի վերաբերյալ Երևանի քաղաքապետարանում տեղեկատվություն առկա չէ։
 ՔԿԶՆԾ վարկային համաձայնագրում փոփոխություն կատարելու առնչությամբ հայտնում ենք, որ տրանսպորտային բարեփոխումները հանդիսանում են ՔԿԶՆԾ բաղկացուցիչ մաս, ուստի հավաքակայանների նախագծման/կառուցման աշխատանքները, քանի որ իրականացվում են բարեփոխումների շրանակներում, ԱԶԲ կողմից չեն դիտարկվում որպես Համաձայնագրի դրույթների էական փոփոխություն։ ԱԶԲ քննարկումների արդյունքում վերջինս առաջարկել է, որպեսզի երկու հավաքակայանների նախագծման աշխատանքները իրականացվեն Տրանշ 1-ի խնայողություններից, իսկ կառուցման և տեխնիկական վերահսկողության աշխաանքները ֆինանսավորվեն Տրանշ 2-ի խնայողություններից։ 

Այնուամենայնիվ, մեր պատրաստակամությունն ենք հայտնում Ձեր գրությամբ նշված՝ Համաձայնագրում համապատասխան փոփոխությունների իրականացմանը աջակցելու գործընթացում։ 

Ինչ վերաբերվում է 2020 թվականի սեպտեմբերի 23-ին ԱԶԲ, ՀՀ ֆինանսների և ՀՀ տարածքային կառավարման և ենթակառուցվածքների նախարարությունների ու Երևանի քաղաքապետարանի համապատասխան ներկայացուցիչների մասնակցությամբ կայացած հանդիպմանը, ապա նշենք, որ սույն գրությամբ անդրադարձ է կատարվել ՔԿԶՆԾ-ից չեղարկման, փոխարենը՝ ՎԶԵԲ-ի կողմից «Երևանի ավտոբուսների ծրագրի» ֆինանսավորմանը։
 Ներկայացվող նախագծով նախատեսվող ուսումնասիրությունները  և դրանից բխող «Հողի օտարման և տարաբնակեցման ծրագրի»  իրականացման համար անհրաժեշտ գումարները ենթակա են վճարման համայնքային բյուջեից, ՀՀ կառավարության համաֆինանսավորման միջոցներից և վարկային միջոցներից, որոնք արտացոլված են Երևանի քաղաքապետարաի կողմից ներկայացված 2022 թվականի բյուջետային հայտում:
Միաժամանակ հայտնում ենք, որ ՀՀ կառավարության որոշման նախագծում նշված՝ նախնական ուսումնասիրության, իսկ հետագայում՝ օտարման ենթակա գույքերի զգալի մասը համայնքային հողեր են, և դրանց դիմաց փոխհատուցման գումարները ենթակա են տրամադրման Երևան համայնքի բյուջեից։
	 

	2.  Քաղաքաշինության կոմիտե

	15.06.2021թ.

	
	N 01/11.4/5085-2021

	ՀՀ կառավարության որոշման  նախագծի վերաբերյալ առաջարկում ենք 4-րդ մասի կետ 4-ում ավելացնել ենթակետ հետևյալ բովանդակությամբ՝
 «ը. գույքերի ընդհանուր տարածքի սահմանների սխեմա (մասշտաբ 1:2000):»:
	   Ընդունվել է:
Նախագծի 4-րդ կետի 4-րդ ենթակետում կատարվել են համապատասխան փոփոխություններ:

	 

	3. Կադաստրի կոմիտե
	11.06.2021թ.

	
	N ՍԹ/4864-2021

	ՀՀ կառավարության որոշման նախագծի (այսուհետ՝ Նախագիծ) վերաբերյալ առաջարկություններ և դիտողություններ չունենք:

Կից ներկայացնում ենք Նախագծի հավելվածում նշված 16 միավոր հողամասերի, ինչպես նաև առկա շինությունների պատկանելիության, չափերի, նպատակային ու գործառնական նշանակությունների վերաբերյալ տեղեկանք։

	 Ընդունվել է ի գիտություն:
	 

	4.  ՀՀ շրջակա միջավայրի նախարարություն

	10.06.2021թ

	
	№ 1/04.6/8128-2021

	«Երևանի Շենգավիթ վարչական շրջանի Շիրակ փողոցի և Արշակունյաց պողոտայի հատման վայրի հետնամասում գտնվող տարածքում առկա որոշ գույքերի նախնական ուսումնասիրման մասին» Կառավարության որոշման նախագծի վերաբերյալ շրջակա միջավայրի նախարարությունն առաջարկություններ և առարկություններ չունի:
	   Ընդունվել է ի գիտություն:

	

	5. ՀՀ Էկոնոմիկայի նախարարություն
	28.06.2021թ.

	
	N  01/8779-2021

	ՀՀ էկոնոմիկայի նախարարությունը առաջարկվող ՀՀ կառավարության որոշման նախագծի վերաբերյալ ունի դրական դիրքորոշում։ Միևնույն ժամանակ հայտնում ենք մեր պատրաստակամությունը նախնական ուսումնասիրության գործընթացներին աջակցելու վերաբերյալ։
	  Ընդունվել է ի գիտություն:


	 

	6. ՀՀ արդարադատության  նախարարություն
	25.11.2021թ.

	
	N  /27.3/36657-2021

	1. «Երևանի Շենգավիթ վարչական շրջանի Շիրակ փողոցի և Արշակունյաց պողոտայի հատման վայրի հետնամասում գտնվող տարածքում առկա որոշ գույքերի նախնական ուսումնասիրման մասին» Հայաստանի Հանրապետության կառավարության որոշման նախագծով (այսուհետ՝ Նախագիծ) նախատեսվում է Ասիական զարգացման բանկի ֆինանսավորմամբ իրականացվող «Քաղաքային կայուն զարգացման ներդրումային ծրագրի» շրջանակներում Երևան քաղաքի Շենգավիթ վարչական շրջանի Շիրակի փողոց և Արշակունյաց պողոտայի հատման վայրի հետնամասում գտնվող տարածքում ավտոբուսների նոր հավաքակայանի կառուցման նպատակով նախքան նշված հատվածում գտնվող սեփականության օբյեկտների նկատմամբ հանրության գերակա շահ ճանաչելը և օտարելը կատարել նախնական ուսումնասիրման աշխատանքներ:

Այս կապակցությամբ հարկ է նկատի ունենալ, որ «Հանրության գերակա շահերի ապահովման նպատակով սեփականության օտարման մասին» օրենքի 4-րդ հոդվածի 1-ին մասի համաձայն՝ ի թիվս այլնի, հանրության գերակա շահի որոշման սկզբունքներ են՝ 

ա) հանրության շահը պետք է գերակա լինի օտարվող սեփականության սեփականատիրոջ շահերից.

բ) հանրության գերակա շահի արդյունավետ իրագործումը չի կարող ապահովվել առանց տվյալ սեփականության օտարման.

Մինչդեռ ինչպես Նախագծում, այնպես էլ կից ներկայացված հիմնավորման մեջ ներկայացված չեն բավարար հիմնավորումներ առ այն, որ հավաքակայանի կառուցման ծրագրի արդյունավետ իրագործումը չի կարող ապահովվել առանց հենց Նախագծով նշված հատվածում գտնվող սեփականության օբյեկտների նկատմամբ հանրության գերակա շահ ճանաչելու և օտարելու, հետևաբար պարզ չէ՝ ինչով է պայմանավորված տվյալ հատվածի ընտրությունը: Ուստի գտնում ենք, որ Նախագիծն այդ առումով ունի լրացուցիչ հիմնավորման կարիք:

	Ընդունվել է ի գիտություն:

«Հանրության գերակա շահերի ապահովման նպատակով սեփականության օտարման մասին» օրենքը սահմանում և կարգավորում է հանրային գերակա շահի որոշման կարգը, հանրության գերակա շահերի ապահովման նպատակով սեփականության օտարման կարգը, օտարվող սեփականության դիմաց փոխհատուցման տրման կարգը։ Հետևաբար, Նախագծում ծրագրի իրականացման համար տվյալ հատվածի ընտրության մասով հիմնավորում ներկայացնելու դրույթ նախատեսված չէ։ 

Միևնույն ժամանակ, Նախագծին կից ներկայացված հիմնավորման մեջ կատարվել է համապատասխան լրացում և նշվել, որ հավաքակայանի կառուցման համար տվյալ հատվածի ընտրությունը պայմանավորված է մի շարք հանգամանքներով (տես՝ Տեղեկանք-հիմնավորում)։   «Հանրության գերակա շահերի ապահովման նպատակով սեփականության օտարման մասին» օրենքի 4րդ հոդվածի 1-ին մասը նախատեսում է հանրության գերակա շահի հիմնական սկզբունքները։ Ներկայացված նախագծում հստակ նշված է, որ ծրագրի արդյունավետ իրագործումը չի կարող ապահովվել առանց նշված հատվածում գտնվող սեփականության օբյեկտների նկատմամբ հանրության գերակա շահ ճանաչելու և օտարման, հետևյալ հիմնավորումներով՝  

1) հաշվի առնելով, որ գոյություն ունեցող հավաքակայանների պայմանները գտնվում են խիստ վատթար վիճակում, 

2) պայմաններն անբավարար են ինչպես քաղաքային ավտոբուսների հավաքակայանի շահագործման, այնպես էլ՝ աշխատակիցների բարեկեցության համար,

3) առավել ժամանակակից և հագեցած հավաքակայանի բացակայության արդյունքում անհնար է դառնում մեծաքանակ ավտոբուսների ձեռքբերումը և դրանց կայանման խնդրի լուծումը, որի  հետևանքով Երևան քաղաքում ճանապարհային ցանցի գոյություն ունեցող իրավիճակը կտրուկ նվազեցնում է քաղաքում տրանսպորտի երթևեկության անվտանգության մակարդակը, նպաստում է խցանումների առաջացմանը

4) հաճախակի հանգեցնում է տրանսպորտի երթևեկության կաթվածահարմանն ու շրջակա միջավայրի էկոլոգիական վիճակի վատթարացմանը,

5) նախատեսված ծրագրի արդյունքը կլինի բարձրորակ, էկոլոգիապես մաքուր ավտոբուսային հավաքակայանի կառուցում՝ բնական գազով աշխատող նոր ավտոբուսների համար, որը կնպաստի Երևանում տրանսպորտային նոր միջոցների ձեռքբերմանն ու դրանց արդյունավետ շահագործմանը՝ էապես կրճատելով երթևեկության տևողությունն ու նվազեցնելով խցանումները։ 

	 

	  Միևնույն ժամանակ, Նախագծում պահպանված չեն օրենսդրական տեխնիկայի կանոնները, մասնավորապես Նախագծի վերնագրում և 1-ին կետում «Շիրակ» բառն անհրաժեշտ է փոխարինել «Շիրակի» բառով, ինչպես նաև  վերնագրից հանել  «որոշ» բառը՝  նկատի ունենալով Նախագծի դրույթները:

	Ընդունվել է:

Նախագծում կատարվել են համապատասխան փոփոխություններ:


	

	2) Նախագծի նախաբանից անհրաժեշտ է հանել «Հաշվի առնելով Երևանի քաղաքապետի միջնորդությունը և» բառերը և  դրան վերաբերող դրույթները նախատեսել Նախագծի ընդունման հիմնավորման մեջ:


	Ընդունվել է:

Նախագծում կատարվել են համապատասխան փոփոխություններ:

	

	3) Նախագծի 1-ի կետի 5-րդ ենթակետի վերջին պարբերությունն անհրաժեշտ է հանել, քանի որ այդ մասին արդեն իսկ նշվում է Նախագծի 1-ին կետում
	Ընդունվել է:

    Նախագծում կատարվել են համապատասխան փոփոխություններ:
	

	7. ՀՀ վարչապետի աշխատակազմի ֆինանսատնտեսագիտական վարչություն
	
	

	
	
	

	1.Նախագծի 1-ին կետով հստակ սահմանված չէ, թե ինչ է որոշում Հայաստանի Հանրապետության կառավարությունը, փոխարենը նկարագրված է, թե ինչ աշխատանքներ են անհրաժեշտ և նախատեսվում կատարել, որը պետք է ներկայացված լինի նախագծի հիմնավորման մեջ։


	Ընդունվել է։

Նախագծում կատարվել է որոշակի փոփոխություն։

Ինչ վերաբերվում է նախնական ուսումնասիրության ընթացքում անհաժեշտ և նախատեսվող աշխատանքների կատարման վերաբերյալ նախագծում նշում կատարելուն, ապա հարկ ենք համարում նշել, որ հանրության գերակա շահերի ապահովման նպատակով օտարման ենթակա սեփականության նախնական ուսումնասիրության գործընթացը կարգավորվում է «Հանրության գերակա շահերի ապահովման նպատակով սեփականության օտարման մասին»  օրենքի (այսուհետ՝ Օրենք) 8-րդ և 7-րդ հոդվածների դրույթներին համապատասխան։

Հետևաբար, նախագծում նշված իրականացման ենթակա գործընթացներն ու անհրաժեշտ աշխատանքների թվարկումը բխում է վերոնշյալ հոդվածների դրույթներից։

	

	2. Նախագիծը ներկայացվել է ՀՀ էկոնոմիկայի նախարարություն՝ կարծիքի, սակայն ամփոփաթերթում այն չի ներառվել։

	 Ընդունվել է:

  ՀՀ էկոնոմիկայի նախարարության կարծիքը ներառվել է ամփոփաթերթում:
	


